
ker sekali, kerna familienja ada miskin dan boeat dapet soeami lagi tiada gampang kerna sekarang ia soedah moelai toea. Seperti satoe istri piaraän ia tida ada hak aken minta bagian apa-apa dari barang milik soeaminja. Maka itoe, maskipoen terkadang ia meresa djengkel kaloe diperlakoeken katerlaloean, ia terpaksa trima nasib, paling banjak ia tjoemah bisa koetjoerken aer matanja dan harep biar anak-anaknja — jang didapet dari soeaminja jang doeloe — lekas besar dan djadi orang baek, soepaja ada tempat boeat ia toempangken diri.

Tan Tjo Lat poenja adat memang sanget djelek, apalagi pada orang-orang dalem roemahnja. Tapi ini pagi ada bebrapa lantaran jang membikin ia djadi moengsang-mangsing atawa oering-oeringan. Samalem ia poelang ka roemah dalem kaädaän djengkel. Tan Tjo Lat, jang biasa melajap satiap malem, katanja boeat „meronda dan tangkep pendjahat“, soedah koendjoengin satoe roemah perdjoedian gelap dimana ia ada poenja hoen-gia dan dapetken disana satoe rombongan orang jang lagi asik maen baccarat. Tadinja ia tjoemah hendak mampir sabentaran aken tenggak bebrapa glas brendy

